
Il-Kumitat iltaqa' fil-Parlament, il-Belt Valletta, fil-5.11 p.m.





MINUTI

Il-Minuti ta’ Laqgħa Nru 16 li saret it-Tnejn, 11 ta’ Marzu 2024, ġew ikkonfermati.



SMIGĦ FIR-RIGWARD TAN-NOMINA TAS-SUR CLIFFORD GALEA VELLA MASLENNIKOV GĦALL-ĦATRA TA’ AMBAXXATUR TA’ MALTA MHUX RESIDENTI GĦAN-NAMIBJA

IĊ-CHAIRPERSON (Onor. Chris Agius): Illum il-Kumitat għandu quddiemu n-nomina tas-Sur Clifford Galea Vella Maslennikov għall-ħatra ta’ Ambaxxatur ta’ Malta mhux residenti għan-Namibja. 

Nistieden lis-Sur Clifford Galea Vella Maslennikov jidħol fil-Kamra.

Is-Sur Clifford Galea Vella Maslennikov daħal fil-kamra tal-Kumitat.

IĊ-CHAIRPERSON: Sur Clifford Galea Vella Maslennikov, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Qabel niftaħ din id-diskussjoni xtaqt ninfurmak ukoll li din il-laqgħa qed tiġi streamed live fuq il-website tal-Parlament u qed tiġi rekordjata sabiex eventwalment tiġi mxandra fuq it-television channel tal-Parlament. Għalhekk dak kollu li jingħad huwa pubbliku. Nitolbok sabiex tintroduċi ruħek u tagħtina ftit informazzjoni fuqek.

IS-SUR CLIFFORD GALEA VELLA MASLENNIKOV: L-ewwel nett grazzi li lqajtuni. Jien Clifford Galea, għandi 38 sena min-Naxxar. Bħalissa nokkupa l-kariga ta’ President tar-Reġjun Tramuntana. Għandi għal qalbi ħafna s-sens ċiviku. Qed nistudja wkoll dottorat l-Università ta’ Malta flimkien mal-Istitut għall-Istudji Turistiċi u Kulturali. L-istorja ta’ Malta hija xi ħaġa għal qalbi ħafna. Għandi masters fil-Barokk u fil-passat kont għalliem tal-istorja ta’ Malta. Fil-passat kont involut fil-mużika wkoll. Ippubblikajt tliet kotba u qed naħdem fuq ieħor. B’mod ġenerali ovvjament inħobb ħafna lil pajjiżi u patrijott, speċjalment tan-Naxxar. 

IĊ-CHAIRPERSON: Nirringrazzjak. Hawn xi mistoqsijiet? L-Onor. Adrian Delia.
 
ONOR. ADRIAN DELIA: Meta tgħid in-Namibja, ftit nies forsi jafu fejn hi, però jekk tagħmel naqra riċerka tinduna li hija waħda mill-isbaħ pajjiżi u għal min ikollu l-opportunità li jmur hemm hija xi ħaġa affaxxinanti. Waħda mill-affarijiet li rajna fit-tweġibiet tiegħek hija li hemm bżonn xi visas biex tivjaġġa hemmhekk. Semmejt ukoll li inti midħla tas-settur tat-turiżmu. Jista’ jkun li din il-kariga twassal biex ikun hemm travelling arrangements iktar faċli? Illum tista’ ssiefer fejn trid, imma ovvjament jekk ikollok hurdle ta’ visas, eċċ, tippreferi ma tmurx. X’inhuma l-ħsibijiet tiegħek fuq hekk?

IS-SUR CLIFFORD GALEA VELLA MASLENNIKOV: Kif qed tgħid tajjeb inti kien hemm anke Maltin stess li marru Windhoek, li hija l-kapitali tan-Namibja u ntbagħtu lura. Teżisti din is-sistema li pajjiżi li kienu daħlu membri fl-Unjoni Ewropea fl-2004, fosthom Malta, ma jirrikonoxxuhomx, għaliex huma jgħidu li – u nikkwota – ma kenux infurmati b’mod uffiċjali mill-Unjoni Ewropea. Allura anke f’dan il-każ, jekk Alla jrid ikun hawn din ir-relazzjoni bejn iż-żewġ pajjiżi, trid issir ħidma biex bil-pożizzjoni ġeografika tagħna u bid-diplomazija tagħna nservu ta’ pont flimkien mal-Unjoni Ewropea, biex intejbu din is-sistema u fl-aħħar mill-aħħar jekk titneħħa l-viża minn pajjiż bħal dan ikun tajjeb kemm għalina kif ukoll għall-istess Namibja. 

ONOR. ADRIAN DELIA: Xi ħaġa oħra relatata mal-investiment kummerċjali li kienet f’waħda mit-tweġibiet tiegħek ukoll. Bħalissa Malta qed tagħmel sforzi pjuttost b’saħħithom biex jiżdied in-negozju ma’ pajjiżi Afrikani. L-Afrika hija litteralment minjiera ta’ riżorsi u ħafna pajjiżi madwar id-dinja qed jipprovaw b’xi mod jew ieħor jiżviluppaw relazzjonijiet ta’ investiment u ta’ opportunitajiet magħha. Taħseb li minbarra t-turiżmu jista’ jsir xi ħaġa wkoll fis-settur tan-negozju, ta’ investiment bejn iż-żewġ pajjiżi?

IS-SUR CLIFFORD GALEA VELLA MASLENNIKOV: F’dan ir-rigward hemm ħafna xi tgħid. L-ewwel nett lura fl-istorja, anke b’relazzjoni ma’ Malta, kellna politiċi Maltin li kienu għamlu l-ewwel passi. Kien hemm il-Professur Guido de Marco li kien għen ħafna fl-indipendenza tal-pajjiż u l-Prim Ministru Dom Mintoff li kien bagħat ukoll madwar 400 scholarship hemmhekk bħala għajnuna. Però tajjeb li ngħidu li r-relazzjoni ta’ pajjiżna ma’ pajjiżi Afrikani forsi kienet naqset xi ftit iktar minn 20 sena ilu u issa qed nindunaw li hawn dawn il-kapitli ġodda li nistgħu nesploraw. 

Is-setturi huma diversi. Għandek l-edukazzjoni pereżempju, fejn nimxu fuq l-istess binarju, anke permezz tal-MCAST, flimkien man-Namibian University of Science and Technology (NUST). Nistgħu noħolqu ħafna opportunitajiet ġodda anke għall-istudenti lokali. Għandek il-qasam marittimu li, considering l-inkwiet li hemm bħalissa fil-Baħar l-Aħmar u l-pajjiżi tal-Ivant, dawn irid ikollhom traġitt biex jgħaddu għall-Mediterran. Malta tista’ tkun ċentru mhux biss ta’ tiswija ta’ vapuri jew cranes, imma direttament ikollna l-investiment tagħna f’Malta. Hija popolari ħafna l-famuża patata, kemm lura fl-istorja minn żmien il-Kavallieri imma anke llum. Lura fl-2020 matul il-pandemija Malta kienet bagħtet 500 tunnellata ta’ patata li ma kenitx qed tintuża lokalment. Flok inħliet għenna madwar 500,000 persuna. Din toffri wkoll opportunità sabiħa ta’ kummerċ għax skoprejna li aħna nbigħu l-patata bi prezz irħis lill-Olanda, biex imbagħad in-Namibja tixtrih premium price mill-Olanda, jiġifieri aħna nistgħu naqbżu lill-Olanda u fl-aħħar mill-aħħar nieħdu iktar kummerċ aħna. 

Għandek ukoll il-qasam diġitali u l-qasam tal-agrikultura oqsma fejn naħseb li apparti li ngħinu lil xulxin, għandna ħafna x’nitgħallmu minnhom ukoll. Il-qasam tas-saħħa wkoll dejjem jibqa’ importanti f’kull pajjiż. Għandhom bżonn ukoll ta’ taħriġ għaliex ħafna studenti hemmhekk ikunu gradwati u jispiċċaw bla xogħol. Aħna qed naraw kif se nibbenefikaw bħala pajjiż u fl-istess ħin inkunu qegħdin ngħinu. Importanti li ngħidu li bejn in-Namibja u Malta, grazzi għall-African Strategy tal-2020/2025 sar ftehim li aħna mhux biss inkunu ta’ karità, imma we want trade not aid. Għalkemm il-karità tibqa’ dejjem sabiħa, imma naraw ukoll x’jista’ jiffjorixxi u x’jista’ jinħoloq għall-ġid taż-żewġ pajjiżi. 

IĊ-CHAIRPERSON: Iktar rimarki? L-Onor. Karol Aquilina.

ONOR. KAROL AQUILINA: Grazzi għad-disponibilità tiegħek u tar-risposti bil-miktub li tajtna.

Ejja ngħidu li tiġi approvat. X’beħsiebek tagħmel fl-ewwel xhur biex tipprova tibni dawn ir-relazzjonijiet ma’ dan il-pajjiż li kważi ma jafu ħadd? M’għandix dubju li hawn uħud li qed isegwuna li marru jaraw fejn hu fil-mappa tad-dinja. X’attitudni beħsiebek tieħu lejn dik il-kariga u r-relazzjonijiet bejn Malta u n-Namibja?

IS-SUR CLIFFORD GALEA VELLA MASLENNIKOV: Bħala attitudni jien dejjem inħobb - ovvjament ħadd ma jaf kollox - nagħmel ir-riċerka li hija xi ħaġa għal qalbi ħafna u se nkompli nitgħallem iktar fuq il-pajjiż. Minn meta kelli din in-nomina fittixt naqra mhux ħażin u dejjem nieħu gost nitgħallem iżjed. Hemm relazzjoni wkoll mal-High Commissioner Linda Scott, li hija n-Namibian High Commissioner għall-Ingilterra, Northern Ireland u anke għal Malta, u relazzjonijiet oħra ma’ nies bħall-Ambaxxatur Ronnie Micallef li kellu esperjenza personali li għex hemmhekk u llum il-ġurnata għandu l-preżenza tiegħu f’pajjiżi oħra. 

Għalija, anke f’ħidma oħra li nagħmel f’ħajti, mhuwiex importanti li ngħaġġel imma li nagħmel xi ħaġa tajba, long term li fl-aħħar mill-aħħar tkun ta’ benefiċċju mhux sempliċement biex ngħid li għamilna memorandum of understanding imma mbagħad ma jkunx fattibbli lanqas għall-PR. Jien nixtieq li jkun hemm xi ħaġa ta’ frott li fl-aħħar mill-aħħar Malta wkoll tissemma bħala l-pont ta’ ħbiberija bejn pajjiżi differenti u nservu wkoll biex insemmgħu leħinna u ngħinu f’diversi setturi. Pereżempju, fin-Namibja hemm ħafna inkonsistenza f’dik li hija ugwaljanza u naħseb li Malta tista’ tagħti ħafna tagħlim jew taħriġ f’dan ir-rigward. Naħseb li fl-aħħar mill-aħħar b’rispett lejn il-mentalità tal-pajjiż li forsi tkun xi ftit differenti għalkemm hemm ħafna similaritajiet, irridu nieħdu ħsieb li b’relazzjonijiet diplomatiċi tinħoloq relazzjoni tajba anke fejn jidħlu l-lat ekonomiku u dak kummerċjali.

ONOR. KAROL AQUILINA: Naturalment tifhem id-diffikultà li dan huwa speċi ta’ territorju mhux esplorat diplomatikament minn Malta. Kieku kelli nistaqsik għal tliet miri fl-ewwel sentejn li ddum f’din il-kariga, x’taħseb li għandhom ikunu dawn il-miri tiegħek?

IS-SUR CLIFFORD GALEA VELLA MASLENNIKOV: Tajjeb ngħid li mill-ftit persuni li staqsejt li għexu hemmhekk, tiskanta kemm isemmu b’mod notevoli l-ġid li għamlu l-politiċi Maltin tal-passat li semmejt fil-bidu. Hija xi ħaġa sabiħa. Naħseb li bħala prijorità għandha tkun l-edukazzjoni. Semmejt l-ugwaljanza u l-għarfien li għalkemm aħna differenti aħna kollha ugwali, imma hemm bżonn ta’ iktar edukazzjoni anke in konnessjoni mat-teknoloġija. Kif għedt diġà nistgħu noħolqu ħafna opportunitajiet ġodda anke għall-istudenti bejn l-MCAST u n-Namibian University of Science and Technology. 

It-tieni binarju huwa s-saħħa. Hemmhekk għad hemm problemi ta’ mard infettiv bħall-AIDS, ħaġa li torbot mal-edukazzjoni għax il-kawża hija nuqqas ta’ għarfien ukoll. Insemmi wkoll is-saħħa mentali li torbot ħafna wkoll mal-edukazzjoni. Ir-riċerki li għamilt juru li hemmhekk hemm nies li għad għandhom trawma tal-passat. Dan huwa aspett importanti li naħseb li mhux biss aħna nistgħu ngħinu lilhom, imma huma jkunu qed jgħinu lilna anke f’diversi istituzzjonijiet importanti li għandhom x’jaqsmu ma’ dan il-qasam f’pajjiżna. 

Naturalment imbagħad hemm il-qasam tal-kummerċ, ħaġa li naħseb li ż-żewġ pajjiżi jixtiequ u li jkunu qed iħarsu lejha. Nistgħu nibdew naraw speċjalment il-qasam marittimu. Fejn aħjar minn pajjiżna biex nesplorawh u nsaħħuh?

ONOR. KAROL AQUILINA: Se nagħmel mistoqsija ġenerika li nagħmilha lil kull min jiġi hawnhekk quddiemna. Hemm xi ħaġa li forsi tista’ timbarazzak jew timbarazza lill-membri tal-Kumitat jew lill-Ministru li qed jaħtrek jew lill-pajjiż? Issa ċ-ċans li tgħidilna, u wieħed jikkunsidra dak li tgħidilna. 

IS-SUR CLIFFORD GALEA VELLA MASLENNIKOV: Jien recovering addict għax għaddejt minn esperjenza tad-droga fil-passat. Dejjem tkellimt fil-pubbliku dwar dan anke minħabba rwoli pubbliċi li kelli. Kont kunsillier tan-Naxxar għal għaxar snin sħaħ bħala minority leader. Illum il-ġurnata jien President tar-Reġjun Tramuntana u fil-professjoni tiegħi bħala għalliem naħseb li huwa importanti li l-pubbliku jkun mgħarraf. Jien nemmen ħafna fl-onestà. Qaddis għad m’iniex, imma nemmen ħafna li dak li jkun għandek tgħidlu ladarba l-persuna tkun fdat fik. Fil-verità b’dan il-mod iktar tieħu rispett minn kulħadd. 

Apparti minn hekk, hija xi ħaġa pubblika. Kelli diversi intervisti, kemm fuq portals kif ukoll fuq gazzetti lokali. Ippubblikajt ktieb li jismu “In-Nifs li Kważi Kissirni” li qlibtu bl-Ingliż. Kif għedtilkom fil-bidu, qed naħdem fuq it-tielet ktieb, mhux bi skop ta’ gossip dwar x’għamel Clifford imma bil-ħsieb ta’ x’nistgħu nagħmlu biex ngħinu lil xulxin. Sfortunatament din hija l-pandemija t’issa, xi ħaġa li sfortunatament kultant titqies bħala leasure mill-pubbliku. Qed nirreferi għad-drogi qawwijin. Bi ftit għajnuna u bi ftit appoġġ lejn xulxin nistgħu nżommu clean billi noqogħdu lura. Hawn l-għajnuna. Hawn diversi mezzi, fosthom entità internazzjonali li ma taħdimx bil-promozzjoni. Qed nirreferi għal Narcotics Anonymous (NA) li ssibha f’kull pajjiż. L-NA ta’ Malta hija xi ħaġa b’saħħitha ħafna u hija notevoli anke min-nies li jiġu minn barra. Kien hawn konvenzjoni f’Novembru 2023 hawnhekk fejn rajt persuni li għandhom 40 sena u baqgħu clean. Hija xi ħaġa sabiħa. Dawn komplew bil-karrieri u bil-familji tagħhom. 

Aħna dejjem irridu niftakru li trid tgħin lil dak li jkun mingħajr ma tiġġudika, li tisma’, li tagħti pariri imma mhux tgħallem, għaliex fl-aħħar mill-aħħar kulħadd għandu l-istorja tiegħu. Dan il-ktieb se jkun fuq hekk u se jkun jismu: “Prudential Advocacies”. Jittratta mumenti tal-ħajja li forsi mhux l-addict biss jgħaddi minnhom. Pereżempju hemm attività li kulħadd irid imur għaliha, imma inti ma tħossokx tajjeb li tmur. Mela tmurx! Irrelevanti jekk huwiex tal-partit jew attività oħra. Dik kultant insibuha ħafna iebsa. Anke fuq “like” fuq Facebook. Tiskanta llum il-ġurnata anke fuq “like” hawn min joħloq argument. Jittratta ħafna affarijiet oħra fosthom il-mod ta’ kif nistrieħu, jew mhux issa l-waqt li inti tagħmel ċerti affarijiet. Trid iżżomm il-prudenza miegħek innifsek l-ewwel nett. Naħseb li din tgħin ħafna nies. Dan ninnotah minn ħafna nies li jkellmuni b’rispett, m’hemmx differenzi politiċi, u dak napprezzah ħafna. Naħseb li jekk inħares lura din għamlitni iktar assertiv fil-ħajja tiegħi normali. 

ONOR. KAROL AQUILINA: Qed nifhem li inti fiduċjuż li din l-esperjenza li kellek mhux se toħloq problema f’din il-kariga. Jien qed nifhem hekk u anke nawguralek li tagħmel suċċess f’din il-kariga. Beħsiebek tuża l-kariga biex din il-ħaġa li għaddejt minnha inti tippromwoviha ma’ kulħadd, fis-sens li wieħed jgħaddi minn mumenti diffiċli, iqum minnhom u jagħmel affarijiet pożittivi li forsi ħadd ma kien jistenna minnu? 

IS-SUR CLIFFORD GALEA VELLA MASLENNIKOV: Mistoqsija li nieħu gost biha għax dan is-suġġett sar għal qalbi ħafna. Nifhem l-uġigħ li joħloq speċjalment lill-familjari għax għandek missirijiet li jkollhom problema. Ikun hemm sitwazzjonijiet fejn għandek tfal bi problema ta’ saħħa, imma l-missier xorta jibqa’ għaddej għax ma jkunx jista’ jieqaf. Tajjeb li ngħidu li l-addiction hija xjentifikament meqjusa bħala marda. Inti ma tqumx filgħodu u ssir addict. Huwa biss l-ewwel darba, l-ewwel żball li tagħmel inti, imma jekk għandek l-addiction, inti tkun maħkum fi ftit żmien. Ovvjament min ma jkunx għamel żball ta’ darba f’ħajtu? L-agħar huwa meta tirrepetih. Sfortunatament l-addiction hija xi ħaġa ripetettiva. Għalhekk huwa importanti ħafna li tammetti. 

Aħna nimxu ħafna fuq it-twelve steps programme ta’ Minnesota. L-Oasi jimxu ħafna bih ukoll. Mhux kull programm huwa l-istess imma jidher li l-Oasi għandha ratio ta’ suċċessi tajbin ukoll. Huma bbażati fuq spiritwalità u mhux reliġjon u anke kif timxi fil-ħajja ta’ kuljum. L-ewwel pass huwa li ċċedi u li tammetti. Dak huwa pass. Hemm min jidħol fi programm u ma jkunx ammetta, allura jkun qed jagħmilha għal xi ħadd. L-importanti huwa li ċċedi miegħek innifsek u tgħid li għandek problema. Dejjem timxi pass, il-passi tibqa’ tagħmilhom dejjem. Bħalissa qed nagħmel step 6. Il-programm huwa kuljum għax jien ma nistax inqum filgħodu u ngħid: “Illum m’għadnix addict”, għax inkella nibqa’ addict. Ovvjament sta għalija kemm nirsisti għaliha, anke permezz ta’ attendenza l-NA u anke l-Oasis stess. Ikun hemm recovery sessions ta’ persuni li jkunu ilhom clean u fiha jattendu nies bi stejjer sbieħ. 

Naħseb li fil-verità tmur ukoll id f’id mas-saħħa mentali. Ġieli nisma’ stejjer ta’ nies li jkunu għaddew mill-istess esperjenza li jgħidulek li jkun hemm min jgħidilhom: Nispera li ma terġax! Dawk ikunu qed ikissru ftit minn dak li tkun ksibt. Irridu nitgħallmu iżjed kif nikkummentaw, speċjalment fuq il-qasam tas-social media, f’diversi suġġetti, imma f’dan partikolari. Nara stejjer u nipprova noqgħod lura fejn il-persuna ma tifhimx, imma mbagħad nieħu opportunitajiet fejn inkun nista’ nitkellem iktar fil-libertà, bħal television jew gazzetti lokali biex nispjega sewwa xi rridu nfissru. Mhux kulħadd għandu dmir li jitkellem lanqas, imma jien, bħala Clifford, inħoss li għandi dmir li nitkellem. 

Hawn irrid ngħid li jiena sibt appoġġ minn diversi entitajiet fejn ħdimt. Kien hemm żmien fejn minn teacher għażilt jien li mmur in-National School Support Services li tissejjaħ l-anti-substance unit - it-tieni isem tagħha – li nduru skejjel fejn tara li tfal, minn età żgħira ta’ disa’ snin, ikollhom addiction kbira daqs xi ħadd li għandu ’l fuq minn 30 sena. Hija reali, mhux xi ħaġa li ma teżistix. 

IĊ-CHAIRPERSON: Grazzi. Iktar rimarki? L-Onor. Delia.

ONOR. ADRIAN DELIA: L-ewwel nett grazzi tal-mod frank li bih tkellimt. Kif għedt inti, kulħadd jiżbalja f’ħajtu, però ftit imbagħad għandhom l-abilità, li wrejtna llejla inti, li dak li ġarrabt mhux talli ma tħallihx jibqa’ haunting you, imma talli tesprimih b’mod li jagħmel kuraġġ u tagħti messaġġ lill-oħrajn. In my mind that is something which is honourable. Iktar minn mistoqsija nixtieq ngħaddi messaġġ ukoll, għax ftit ikollna opportunitajiet li jkollna diskussjoni f’dan il-kumitat fejn nidħlu f’affarijiet li forsi huma personali però l-mod kif ġibthomlna illejla fuq il-mejda naħseb mhux biss jistħoqqilhom is-support imma l-ammirazzjoni ta’ ħafna. Grazzi.

IĊ-CHAIRPERSON: Grazzi. Ningħaqdu mas-sentiment tal-Onor. Delia. Sur Galea, nirringrazzjak u nitolbok biex tirtira mill-kamra biex il-kumitat jiddiskuti din in-nomina. 

Fil-5.34 p.m. is-Sur Galea Vella Maslennikov irtira mill-kamra tal-Kumitat.

Fil-5.34 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.35 p.m
 
IĊ-CHAIRPERSON: Il-Kumitat jirriżumi. Il-mistoqsija hi n-nomina tas-Sur Clifford Galea Vella Maslennikov għall-ħatra ta’ Ambaxxatur ta’ Malta mhux residenti għan-Namibja. Dawk favur? (Onor. Membri: Aye) Dawk kontra? In-nomina proposta ġiet approvata unanimament.

Nistieden lis-Sur Clifford Galea Vella Maslennikov jidħol lura fil-kamra tal-Kumitat. 

Fil-5.36 p.m. is-Sur Galea Vella Maslennikov daħal lura fil-kamra tal-Kumitat. 

IĊ-CHAIRPERSON: Sur Galea, in-nomina tiegħek għall-ħatra ta’ Ambaxxatur ta’ Malta mhux residenti għan-Namibja ġiet approvata mill-Kumitat b’mod unanimu u skont kif provdut fis-subartikolu 38(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa għandhom jintbagħtu lill-Ministru għall-Affarijiet Barranin u Ewropej, u l-Kummerċ l-Onor. Ian Borg, kif ukoll lill-Ministru għat-Trasport, Infrastruttura u Xogħlijiet Pubbliċi l-Onor. Chris Bonett.

Filwaqt li nirringrazzjawk, nawgurawlek għal din il-ħidma ġdida.

IS-SUR CLIFFORD GALEA VELLA MASLENNIKOV: Grazzi ħafna lil kulħadd. Napprezza.

IĊ-CHAIRPERSON: Din il-laqgħa hija konkluża u qed tiġi aġġornata għal data oħra. Nirringrazzjakom.

Fil-5.38 p.m. il‑Kumitat ikkonkluda d-diskussjoni u aġġorna.

